RAVNOPRAVNOST
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegov Ehli-bejt, ashabe i sve sljedbenike na Pravome putu.
Braćo moja u Dini Islamu! U Islamu nema staža. Apsolutno nije važno da li je neko od djetinjstva vezan za vjeru ili je jedan dio života lutao, pa se kasnije vratio vjeri. Ima ljudi koji cijeli život provedu u vjeri, pa im na kraju to dotuži pa umru kao nevjernici. Subhanallah! A ima, opet, ljudi koji čitav život lutaju, pa im na kraju to dotuži pa umru kao vjernici. Zato nikoga ne treba dizati u nebesa i nikoga ne treba odbacivati. Ko god i kad god nam neko došao u Islam ili u džamiju – dobro nam došao!
U Islamu su svi ljudi ravnopravni. Nema prednosti hadžija nad nehadžijom, Arap nad nearapom, bijelac nad crncem, bogataš nad siromahom, građanin nad seljakom, ugledni nad manje poznatim... Jedino mjerilo vrijednosti u Islamu jeste BOGOBOJAZNOST (Takvaluk). I jedino Dragi Allah zna koliko neko u sebi ima takvaluka. Jer, takvaluk je ovdje – u prsima. Skriven.
Prema tome, niko nema pravo da kaže da je neko vjernik ili nevjernik; niko ne smije da dijeli Allahovu milost, pa da kaže ovome će Allah oprostiti, a ovome neće, ovaj će u Džennet, a ovaj u Džehennem; niko nema pravo da kaže za sebe da je bolji vjernik od drugog, niti da je bliži Dragom Allahu od drugih ljudi. Jedini Sudija i Jedini Koji ima pravo da kaže ko je kakav, jeste Onaj Koji sve čuje, sve vidi i sve zna, Kome pripada sva vlast i hvala i na Nebesima i na Zemlji i na Dunjaluku i na Ahiretu, a to je Allah, Uzvišeni, Silni i Mudri.
Braćo moja! U zatvorima u Austriji je zatvoreno 1800 muslimana. Oni su u jednom trenutku svoga života napravili neku grešku, za koju sada moraju odgovarati. Međutim, oni nisu loši ljudi, nisu zalutali, nisu nevjernici. Ali, neki od njih jesu uplašeni i nalaze se u stanju beznađa i na raspuću. Njima je potreban neko ko će im pokloniti pažnju, neko ko će im povratiti smisao i želju za životom, neko ko će ih vratiti svome Gospodaru.
Tih ljudi – zatvorskih dušebrižnika, koje ovdje nazivaju Gefängisseelsorger, ukupno ima 46. Oni rade samo dva do tri sata sedmično i rade volonterski (ehrenamtlich). To nije dovoljno i to ne pokriva potrebe naše braće i sestara u zatvorima. Njima je potreban neko ko će biti profesionalno (beruflich) angažovan i ko će s njima provoditi 40 sati sedmično. 
Iz tog razloga je Islamska zajednica u Austriji (IGGiÖ) pokrenula inicijativu da se angažuju ljudi kojima će profesija biti isključivo rad sa zatvorenicima. Ona želi da se zatvorenicima, koji ni u kome slučaju ne smiju biti odbačeni, pruži prilika da se bolje upoznaju sa svojom vjerom, da se povede računa o njihovim duhovnim potrebama i da im se pruži edukacija u vezi sa integracijom u Austriji, kako bi oni iz zatvora izašli kao bolji ljudi, koji će moći normalno da nastave svoj život u ovoj zemlji, koju mnogi od njih nazivaju svoju domovinom.

S tim ciljem Islamska zajednica u Austriji, koja se finansira isključivo od članarine i dobrovoljnih priloga i koja nema sredstva za finansiranje zatvorskih dušebrižnika (Gefängisseelsorger), poziva sve džemate u Austriji da danas nakon džume-namaza naprave sergiju (Spendesammlung), s čijim bi se sredstvima pokrenulo finansiranje stalnog angažmana zatvorskih dušebrižnika.
U isto vrijeme, želim da znate da Islamska zajednica u Austriji vodi pregovore sa vladom Austrije da država preuzme finansiranje muslimanskih zatvorskih dušebrižnika, kao što je to učinila sa katoličkim. Ne sumnjamo u to da će Austrija prihvatiti ovu ponudu, jer je i njoj u interesu da se izbjegne radikalizam, koji se u najvećoj mjeri javlja i razvija baš u zatvorima. Ali, dok ne dođe do tog sporazuma sa državom, Islamska zajednica u Austriji želi da mi muslimani u Austriji zajedničkim snagama pokrenemo rad stalnih zatvorskih dušebrižnika i da pokažemo da mi to želimo i da nam to treba.
Ovdje posebno želim da vam prenesem poziv Islamske zajednice Bošnjaka u Austriji, koji apeluju na sve Bošnjake da se odazovu na ovu sergiju, tim prije što će prvi angažovani stalni zatvorski dušebrižnik biti Bošnjak.
Braćo moja! U srijedu, akobogda, počinje časni mjesec Redžep, počinju lagahno pripreme za doček mubarek mjeseca ramazana. S toga hutbu završavam dovom Dragom Allahu da nam podari bereket u Redžepu i Šabanu i da nam podari da hairli dočekamo Ramazan. Amin.
